
2022-ci il üçün Novruz, Ramazan və Qurban 
bayramları günlərinin müəyyən edilməsi haqqında

Azərbaycan Respublikasının Əmək Məcəlləsinin 
105-ci maddəsinin 4-cü hissəsinə və “Azərbaycan 
Respublikasının Əmək Məcəlləsinə dəyişiklik 
edilməsi barədə” Azərbaycan Respublikasının 
2006-cı il 8 dekabr tarixli 194-IIIQD nömrəli 
Qanununun tətbiq edilməsi haqqında” Azərbaycan 
Respublikası Prezidentinin 2006-cı il 18 dekabr 
tarixli 489 nömrəli Fərmanının 2-ci hissəsinə əsasən 
Azərbaycan Respublikasının Nazirlər Kabineti 

qərara alır:
1. 2022-ci il martın 20, 21, 22, 23, 24-ü Novruz 

bayramı, mayın 2, 3-ü Ramazan bayramı, iyulun 9, 
10-u Qurban bayramı günləri müəyyən edilsin.

2. Azərbaycan Respublikasının Əmək 
Məcəlləsinin 105-ci maddəsinin 2-ci hissəsinə 
əsasən bu Qərarın 1-ci hissəsində nəzərdə tutulan 
günlər iş günü hesab edilmir.

Əli ƏSƏDOV 
 Azərbaycan Respublikasının Baş naziri

Azərbaycanın və Ukraynanın prokurorluq orqanları 
arasında əməkdaşlıq haqqında Saziş imzalanıb

Azərbaycan Respublikasının Baş prokuroru, I dərəcəli dövlət 
ədliyyə müşaviri Kamran Əliyevin rəhbərlik etdiyi nümayəndə 
heyəti Ukraynanın paytaxtı Kiyevdə işgüzar səfərdə olub.

AZƏRTAC xəbər verir ki, Baş pro-
kuror Kamran Əliyevin rəhbərlik etdiyi 
nümayəndə heyəti Kiyevdə ümummilli 
lider Heydər Əliyevin adını daşıyan 
parkda ulu öndərin abidəsi önünə tər 
çiçəklər düzüb, əziz xatirəsini ehti-
ramla yad edib.

Sonra Azərbaycanın və Ukray-
nanın Baş prokurorluqları arasında 
geniş tərkibdə görüş keçirilib. 

Qonaqları salamlayan Ukrayna 
Baş prokuroru İrina Venediktova 
noyabrın 30-da ölkəmizdə baş vermiş 
helikopter qəzası nəticəsində hərbi 
qulluqçuların həlak olması ilə bağlı 
azərbaycanlı həmkarına başsağlığı 
verib, həlak olanların ailə üzvlərinə 
səbir diləyib, yaralananların tezliklə 
sağalmasını arzulayıb.

İrina Venediktova bildirib ki, 
Ukraynanın Azərbaycanın Baş 
Prokurorluğu ilə kifayət qədər sıx 
əməkdaşlığı var. O, ölkələrimiz 
arasında bütün sahələrdə ikitərəfli 
münasibətlərin uğurla inkişaf etdiyini, 
o cümlədən hüquq-mühafizə orqanla-
rı ilə əməkdaşlığın yüksək səviyyədə 

olduğunu bildirib.
Səmimi qəbula görə ukrayna-

lı həmkarına təşəkkürünü bildirən 
Azərbaycanın Baş prokuroru Kamran 
Əliyev qeyd edib ki, Prezident İlham 
Əliyevin rəhbərliyi altında ölkəmizdə 
köklü hüquqi islahatlar aparılıb və bu 
istiqamətdə işlər davam etdirilir. İki 
ölkə arasında bütün sahələrdə olduğu 
kimi, hüquq sahəsində də əlaqələrin 
inkişaf etdiyini deyən Kamran Əliyev 
vurğulayıb ki, Azərbaycanın və 
Ukraynanın prokurorluq orqanları 
mütəşəkkil cinayətkarlığa qarşı birgə 
effektiv mübarizə aparır. 

Görüşün sonunda Azərbaycanın 
və Ukraynanın Baş prokurorları 
Kamran Əliyev və İrina Venedikto-
va iki ölkənin prokurorluq orqanları 
arasında əməkdaşlıq haqqında Sazişi 
imzalayıblar.

Sənədə əsasən, tərəflər 
cinayətkarlığa, xüsusən də onun 
mütəşəkkil formalarına, o cümlədən 
ekstremizm, terrorizm, cinayət 
əməlləri nəticəsində əldə edilmiş 
gəlirlərin leqallaşdırılması (yuyul-

ması), korrupsiya, mənimsəmə və 
dələduzluqla mübarizədə qarşılıqlı 
əməkdaşlıq edəcəklər. Həmçinin 
hər iki ölkənin prokurorluq orqanları 
iqtisadiyyat və yüksək texnologiyalar, 
insan alveri, qeyri-qanuni miqrasiya 
və digər cinayət növləri sahəsində 
cinayətlərə qarşı mübarizə apara-
caq. Saziş, həmçinin Azərbaycan və 
Ukrayna prokurorluqlarının fəaliyyəti, 
o cümlədən cinayət tendensiyaları, 
cinayətlərin açılması və qarşısının 
alınması üzrə təcrübə və məlumat 
mübadiləsini nəzərdə tutur. 

Səfərin ikinci günü Azərbaycanın 
Baş prokuroru Kamran Əliyevin 
rəhbərlik etdiyi nümayəndə heyəti 
Ukrayna Prezidenti Vladimir Zelens-
kinin iştirakı ilə Ukraynanın prokuror-
luq orqanlarının yaranması ilə bağlı 
keçirilən bayram tədbirində iştirak 
edib. Tədbirdə, həmçinin Ukrayna Ali 
Radasının spikeri Ruslan Stefançuk, 
Baş nazir Denis Şmıqal, deputatlar, 
Kiyevdə səfərdə olan xarici ölkələrin 
prokurorları iştirak ediblər.

Daha sonra Azərbaycanın Baş 
prokuroru Kamran Əliyev Kiyevdə 
keçirilən “Kleptokratiya və qey-
ri-qanuni maliyyə axınları” möv-
zusunda beynəlxalq forumunun 

açılış mərasimində çıxış edib. Baş 
prokuror çıxışında bildirib ki, qanuni 
vəsaitləri qeyri-qanuni istiqamətlərə 
yönəltməklə, kleptokratiya və qey-
ri-qanuni maliyyə axınları ölkələrin 
sosial-iqtisadi rifahını təhdid edir. Milli 
iqtisadiyyatların artan qarşılıqlı əlaqə 
səviyyəsini nəzərə alaraq yüksək 
texnologiyaların sürətli inkişafı bu 
problemi daha da çətinləşdirir, onu 
transmilli təhlükəyə çevirir.

Kamran Əliyev çıxışında kleptok-
ratiya və qeyri-qanuni maliyyə axınla-
rının yaratdığı təhlükələrdən danışıb, 
habelə vurğulayıb ki, Azərbaycan 
onlara qarşı səmərəli mübarizə apar-
maq üçün beynəlxalq əməkdaşlığı 
gücləndirib, qanunvericilik, institusio-
nal və əməli tədbirlər həyata keçirib. 
Bununla bağlı Azərbaycan bir sıra 
beynəlxalq konvensiyalara qoşulub, 
beynəlxalq müqavilələri ratifikasiya 
edib. Bundan əlavə, Azərbaycan son 
illərdə maliyyə sisteminin şəffaflığının 
artırılması və dövlət idarəçiliyində 
hesabatlılığın artırılması məqsədilə 
bir sıra dövlət proqramları və 
sənədlər qəbul edib, qanunvericiliyə 
dəyişikliklər olunub, struktur islahatla-
rı aparılıb.

“ASAN ödəniş” sisteminə qoşulmaq üçün 
texniki tələblər”in və “ASAN ödəniş” sistemindən 
istifadə Qaydaları”nın təsdiq edilməsi barədə” 
Azərbaycan Respublikası Nazirlər Kabinetinin 
2015-ci il 26 oktyabr tarixli 341 nömrəli Qərarında 
dəyişiklik edilməsi haqqında

Azərbaycan Respublikası Konstitusiyasının  
119-cu maddəsinin səkkizinci abzasını rəhbər 
 tutaraq, Azərbaycan Respublikasının Nazirlər 
 Kabineti qərara alır:

Azərbaycan Respublikası Nazirlər Kabinetinin 
2015-ci il 26 oktyabr tarixli 341 nömrəli Qərarı 
(Azərbaycan Respublikasının Qanunvericilik 
Toplusu, 2015, № 12, maddə 1559; 2017, № 2, 
maddə 305, № 7, maddə 1485; 2018, № 2, maddə 
364, № 8, maddə 1802; 2019, № 6, maddə 1142) 
ilə təsdiq edilmiş 2 nömrəli əlavə - “ASAN ödəniş” 
sistemindən istifadə Qaydaları”nda aşağıdakı 
dəyişikliklər edilsin:

1.  4.3-cü bəndə “və yaxud” sözlərindən sonra 
“inzibati xəta haqqında elektron protokolun nömrəsi, 
həmçinin həmin elektron protokol üzrə hüquqi şəxsə 
münasibətdə VÖEN-i, vəzifəli şəxsə münasibətdə 
FİN-i və ya” sözləri əlavə edilsin.

2.  4.11-ci bəndinin ikinci cümləsinə “qərar” 
sözündən sonra “, Azərbaycan Respublikası İnzibati 
Xətalar Məcəlləsinin 127-4-cü maddəsində nəzərdə 
tutulmuş qaydada müvafiq informasiya sistemləri 
(ehtiyatları) vasitəsilə aşkar edilən inzibati xətalar 
haqqında elektron protokol” sözləri əlavə edilsin.

3.  4.13-cü bəndə “məbləği,” sözündən sonra 
“inzibati xəta haqqında elektron protokolun və ya” 
sözləri əlavə edilsin.

4.  4.16-cı bəndə “iş üzrə” sözlərindən sonra 
“inzibati xəta haqqında elektron protokolla və ya” 
sözləri əlavə edilsin.

5. 4.18-ci bəndə “və nömrəsini” sözlərindən 
sonra “və ya elektron protokolun nömrəsini, 
həmçinin həmin elektron protokol üzrə hüquqi şəxsə 
münasibətdə VÖEN-i, vəzifəli şəxsə münasibətdə 
FİN-i” sözləri əlavə edilsin.

6. 4.21-ci bəndə “tərtib edilmiş” sözlərindən 
sonra “inzibati xəta haqqında elektron protokolun və 
ya” sözləri əlavə edilsin. 

Əli ƏSƏDOV 
 Azərbaycan Respublikasının Baş naziri

Azərbaycan Respublikası Nazirlər Kabinetinin 
2009-cu il 3 sentyabr tarixli 131 nömrəli Qərarı ilə 
təsdiq edilmiş “İnsan alveri qurbanlarının müəyyən 
edilməsi Qaydaları  indikatorları)”nda dəyişiklik 
edilməsi barədə

Azərbaycan Respublikası Konstitusiyasının  
119-cu maddəsinin səkkizinci abzasını rəhbər 
 tutaraq, Azərbaycan Respublikasının Nazirlər 
 Kabineti qərara alır: 

Azərbaycan Respublikası Nazirlər Kabinetinin 
2009-cu il 3 sentyabr tarixli 131 nömrəli Qərarı 
(Azərbaycan Respublikasının Qanunvericilik 

Toplusu, 2009, № 9, maddə 735; 2013, № 7, maddə 
887; 2016, № 9, maddə 1585; 2021, № 5, maddə 
523; Azərbaycan Respublikası Nazirlər Kabinetinin 
2021-ci il 21 sentyabr tarixli 274 nömrəli Qərarı) 
ilə təsdiq edilmiş “İnsan alveri qurbanlarının 
müəyyən edilməsi Qaydaları (indikatorları)”nın 
4.4.1-ci yarımbən-dinin səkkizinci abzasına “sosial 
müdafiəsi,” sözlərindən sonra “miqrasiya,” sözü 
əlavə edilsin.

Əli ƏSƏDOV 
 Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı

Azərbaycan Respublikası Nazirlər Kabinetinin 
2013-cü il 10 sentyabr tarixli 252 nömrəli Qərarı 
ilə təsdiq edilmiş “İnsan alveri qurbanlarının 
repatriasiya Qaydaları”nda  dəyişiklik edilməsi 
barədə

 Azərbaycan Respublikası Konstitusiyasının 
119-cu maddəsinin səkkizinci abzasını rəhbər tuta-
raq, Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabinetinin 
2013-cü il 10 sentyabr tarixli 252 nömrəli Qərarı 
(Azərbaycan Respublikasının Qanunvericilik Top-

lusu, 2013, № 9, maddə 1132; 2014, № 5, maddə 
562) ilə təsdiq edilmiş “İnsan alveri qurbanlarının 
repatriasiya Qaydaları”nın 5.1.1.3-cü yarımbəndinin 
sonunda nöqtə işarəsi nöqtəli vergül işarəsi ilə 
əvəz edilsin və aşağıdakı məzmunda 5.1.1.4-cü 
yarımbənd əlavə edilsin:

“5.1.1.4. şəxsin gələcəkdə yenidən qurban olmaq 
riskinin qiymətləndirilməsi və qarşısının alınması 
istiqamətində preventiv tədbirlərin görülməsi.”.

Əli ƏSƏDOV 
 Azərbaycan Respublikasının Baş naziri

Azərbaycan–Pakistan Hökumətlərarası 
Birgə Əməkdaşlıq Komissiyasının 

yeddinci iclasının Protokolu imzalanıb
Azərbaycan–Pakistan Hökumətlərarası Birgə Əməkdaşlıq Komissiyasının Pakistan 

İslam Respublikası tərəfindən həmsədri, Pakistanın müdafiə istehsalatı naziri Zobaida 
Calalın başçılıq etdiyi nümayəndə heyəti noyabrın 29-dan dekabrın 3-dək Azərbaycan-
Pakistan Birgə Komissiyasının 7-ci iclası ilə əlaqədar ölkəmizdə rəsmi səfərdədir.

Azərbaycanın Müdafiə Sənayesi 
Nazirliyindən AZƏRTAC-a bildiriblər ki, xanım 
Zobaida Calalın başçılıq etdiyi nümayəndə 
heyətinin üzvləri səfər çərçivəsində Fəxri 
xiyabana gələrək Azərbaycan xalqının ümum-
milli lideri Heydər Əliyevin məzarı önünə əklil 
qoyublar. 

Sonra Şəhidlər xiyabanını ziyarət edən 
qonaqlar Vətənimizin müstəqilliyi və ərazi bü-
tövlüyü uğrunda gedən döyüşlərdə canların-
dan keçmiş şəhidlərimizin əziz xatirəsini dərin 
hörmət və ehtiramla yad ediblər.

Dekabrın 1-də keçirilmiş Azərbaycan-
Pakistan Hökumətlərarası Birgə Əməkdaşlıq 
Komissiyasının 7-ci iclasında Komissiya-
nın Azərbaycan Respublikası tərəfindən 
həmsədri, müdafiə sənayesi naziri Mədət Quli-
yev və Pakistan İslam Respublikası tərəfindən 
həmsədri Zobaida Calal, ilk növbədə, 
tədbirə qatılan 23 qurumun səlahiyyətli 
nümayəndələrini, həmçinin iclasa Pakistandan 
onlayn qoşulan iştirakçıları və digər qonaqları 
salamlayıblar.

Açılış nitqi ilə çıxış edən müdafiə sənayesi 
naziri Mədət Quliyev əsası ümummilli lider 
Heydər Əliyev tərəfindən qoyulmuş və 
ulu öndərin layiqli davamçısı Azərbaycan 
 Prezidenti İlham Əliyevin davam etdirdiyi 
xalqlarımız və dövlətlərimiz arasındakı 
əlaqələrdən bəhs edib. Nazir dövlətimizin 
başçısının Pakistan Prezidenti Arif Alvi və Baş 
naziri İmran Xan ilə şəxsi dostluq və qardaşlıq 
münasibətlərinin ölkələrimiz arasındakı birliyin 
bugünkü yüksək səviyyəyə çatmasında 
mühüm rol oynadığını qeyd edib. Nazir 44 
günlük Vətən müharibəsi dövründə Pakistanın 
Azərbaycanın ədalətli mövqeyinə verdiyi 
davamlı siyasi-mənəvi dəstəyə və qardaş 
mövqeyinə görə bir daha minnətdarlığını 
bildirərək, Azərbaycan xalqının bunu yüksək 
qiymətləndirdiyini vurğulayıb.

Toplantı çərçivəsində iki ölkə arasında 
iqtisadi əməkdaşlığın genişlənməsi, ticarət 
dövriyyəsinin həcminin artırılması, biznes 
dairələri arasında əlaqələrin səviyyəsinin 
qaldırılması ilə bağlı gələcək perspektivlər 
müzakirə olunub, bank, enerji, müdafiə 
sənayesi, nəqliyyat və rabitə, kosmik fəzadan 
dinc məqsədlərlə istifadə, kənd təsərrüfatı, 
gənclər və idman, ədliyyə, elm və təhsil, 
səhiyyə, qida təhlükəsizliyi sahələri ətrafında 
geniş fikir mübadiləsi aparılıb. 

Dekabrın 2-də Azərbaycan–Pakistan Birgə 
Komissiyasının yekun iclası olub. Tədbirdə 
çıxış edən müdafiə sənayesi naziri Mədət 
Quliyev ticarət, enerji, nəqliyyat, turizm, təhsil 
və hərbi-texniki sahələr də daxil olmaqla 
əməkdaşlıq münasibətlərinin bütün sahələr 
üzrə genişləndirilməsinin əhəmiyyətini vurğu-
layıb və ölkələrimizin həm ikitərəfli müstəvidə, 
həm də beynəlxalq təşkilatlarda daim bir-birini 
dəstəklədiklərini xüsusi qeyd edib.

Yüksək qonaqpərvərliyə görə nazirə 
minnətdarlığını bildirən xanım Zobaida Calal 
Pakistan və Azərbaycan arasındakı dostluq və 
qardaşlıq münasibətlərinin dərin tarixi köklərə 
söykəndiyini vurğulayaraq bu münasibətlərin 
əbədi və sarsılmaz olacağından əminliyini 
ifadə edib. Zobaida Calal Azərbaycan-Pakistan 
Birgə Komissiyasının iclasının da əlaqələrimizin 
genişləndirilməsinə xidmət edəcəyinə əminliyini 
bildirib. O, səfərdən məmnunluğunu ifadə 
edərək Azərbaycan-Pakistan Hökumətlərarası 
Birgə Əməkdaşlıq Komissiyasının 7-ci iclası-
nın əlaqələrimizin möhkəmlənməsi işinə töhfə 
verəcəyini söyləyib.

Sonda Azərbaycan Respublikası Hökuməti 
və Pakistan İslam Respublikası Hökuməti 
arasında Azərbaycan–Pakistan iqtisadi 
əməkdaşlıq üzrə Hökumətlərarası Birgə 
Komissiyasının 7-ci iclasının yekununa dair 
Protokol imzalanıb.

Tərəfdaşlar Forumu plenar 
iclasla işini davam etdirib

“Mədəniyyət naminə sülh” qlobal kampaniyasının 
Tərəfdaşlar Forumu (“Peace4Culture” Partners Forum) 
çərçivəsində növbəti plenar iclas “Sülhsevər cəmiyyətləri və 
beynəlxalq sülh sistemini dayanıqlı şəkildə necə gücləndirə 
bilərik?” mövzusuna həsr olunub. 

AZƏRTAC xəbər verir ki, panel ic-
lası “Sülh əlaqələndiriciləri” təşkilatının 
təsisçisi və baş icraçı direktoru Jan-
Kristof Basın moderatorluğu ilə ke-
çib. J.Bas sülh cəmiyyəti üçün vacib 
konsepsiyaların bu plenarda müzakirə 
edildiyinə diqqət çəkərək müzakirələrin 
yaşadığımız keşməkeşli dünyada vacib-
liyini vurğulayıb: “Dünyada baş verən 

qarışıq hadisələr bizi forumda səslənən 
müzakirələrə yaxından iştiraka sövq 
edir. Beynəlxalq səviyyədə artıq 
risklər var. İkiqütblü dünyaya yenidən 
qərqolma təhlükəsi ilə üz-üzəyik. 
Tarixdən nəticə çıxarmırıq. Bu problem 
ona görə bu gün də aktualdır. Bu gün 
dünya kifayət qədər qütbləşib”.

Azərbaycanın xarici işlər nazirinin 

müavini Elnur Məmmədov çıxış edərək 
mövzu ilə bağlı fikirlərini bölüşüb. O, 
xarici işlər naziri Ceyhun Bayramo-
vun adından qonaqları salamlayaraq 
deyib: “Dayanıqlı sülh necə formala-
şır? Əfsuslar olsun ki, Ermənistanla 
son 30 ildə aparılan danışıqlar özünü 
doğrultmayıb. Digər tərəflə qarşılıqlı 
ünsiyyət çox önəmlidir. Ölkəmizdə 
yüzilliklərdir sülh və əmin-amanlıq 
şəraitində yaşayan milli azlıqlar var. 
2008-ci ildən Prezident İlham Əliyev 
təşəbbüsü ilə “Bakı Prosesi”nə başla-
nılmışdı. İllər boyunca bu əsas plat-
forma kimi müxtəliflik və tolerantlıq, 
fərqli inanclar təbliğ olunur. 2017-ci ildə 
BMT-nin baş katibi "Bakı Prosesi"ni 
dünyada bu məqsədlə yaradılmış əsas 
platforma kimi dəyərləndirib. Son 13 
il ərzində “Bakı Prosesi” çərçivəsində 
300-ə yaxın tədbir keçirilib. Bununla 
bərabər, hər iki ildən bir Nizami Gəncəvi 
Beynəlxalq Mərkəzinin təşkilatçılığı ilə 
Qlobal Bakı Forumu da təşkil edilir. Bu 
il ölkəmizdə dahi Azərbaycan şairi Ni-
zami Gəncəvinin 880 illiyi qeyd olunur. 
Nizaminin əsərlərində sülh və tole-
rantlıq kimi ideyalar tərənnüm olunur. 

Budur bizi həvəsləndirən. Biz burada 
Azərbaycan olaraq özümüzü güclü, 
qüdrətli görürük. Bu ideyaları daima 
səsləndiririk. Sülh özü ilkin şərtdir. 
Bütün mədəniyyətlərin irəli getməsi 
üçün əsas şərtdir. Bu, imtiyaz deyil, 
hüquqdur, haqdır”, – deyə nazir müavini 
deyib.  

Panel iclasında Birləşmiş Ərəb 
Əmirliklərinin Tolerantlıq Nazirliyinin baş 
direktoru Elfa Məhəmməd Əl-Sabiri, 
İstanbul Beynəlxalq Sivilizasiyalar 
Araşdırmaları Mərkəzinin sədri Bekir 
Karlığa, “Təhsil vasitəsilə insanlar 
üçün yüksək imkanlar” təşkilatının baş 
icraçı direktoru Xavier Nunez Gonza-
lez, Ümumdünya Kilsələr Şurasının 
Beynəlxalq Əlaqələr Komissiyasının 
direktoru Piter Prov və Koventri Univer-
sitetinin professoru Mayk Hardi forumla 
bağlı düşüncələrini bölüşərək bildiriblər 
ki, biz sülh cəmiyyətinin dayanıqlı 
olaraq inkişafından danışırıqsa, onu 
təmin etməyin yollarını, təşəbbüsləri də 
dəstəkləməliyik.

Məruzələrdən sonra plenar iştirakçı-
larının sualları cavablandırılıb. 

DSX rəisi şəhid polkovnik Füzuli Cavadovun və 
kapitan Xəyyam Əliyevin məzarlarını ziyarət edib

Dekabrın 2-də Dövlət Sərhəd Xidmətinin (DSX) rəisi general-polkovnik 
Elçin Quliyev və qurumun digər vəzifəli şəxsləri DSX-nin hərbi helikopterinin 
qəzaya uğraması nəticəsində həlak olmuş hərbi qulluqçular – polkovnik 
Füzuli Cavadovun və kapitan Xəyyam Əliyevin məzarlarını ziyarət edib, 
onların əziz xatirələrini ehtiramla yad edərək məzarları üzərinə gül dəstələri 
qoyublar. 

Bu barədə AZƏRTAC-a DSX-nin mətbuat 
mərkəzindən məlumat verilib. 

Hər iki hərbi qulluqçu ailələrinin arzusu 
ilə müvafiq olaraq, Bakı şəhərinin Zirə və 

Əmircan qəsəbələrində dəfn ediliblər. 
Hərbi qulluqçuların ailələrinə baş çəkilib, 

onlara başsağlığı verilib. 

Səfir: İsrail hökuməti 
Azərbaycanın müstəqilliyini 

və ərazi bütövlüyünü hər 
zaman dəstəkləyib

Azərbaycan Vətən müharibəsində Qələbə 
qazanaraq ərazi bütövlüyünü bərpa edib. 
İsrail hökuməti hər zaman Azərbaycanın 
müstəqilliyini və ərazi bütövlüyünü dəstəkləyib.

AZƏRTAC xəbər 
verir ki, bu fikirləri İsrailin 
Azərbaycandakı fövqəladə 
və səlahiyyətli səfiri Corc 
Dik dekabrın 2-də keçirilən 
mətbuat konfransında 
deyib. 

İsrail səfiri ölkələrimizin 
bir çox sahələrdə 
əməkdaşlıq etdiyini diqqətə 
çatdıraraq koronavirusla 
mübarizədə də səylərin 
birləşdirildiyini vurğulayıb. 

Onun sözlərinə görə, 
ölkələrimiz arasında 
əlaqələrdə ən mühüm 

hadisə İsraildə Azərbaycan Ticarət Nümayəndəliyinin açıl-
masıdır. 

Corc Dik İsraillə Azərbaycan arasında əlaqələrin bun-
dan sonra da davamlı olaraq inkişaf edəcəyinə və daha da 
genişlənəcəyinə əminliyini bildirib. 

